“dak li għaqqad Alla ma għandux jifirdu l-bniedem”


“Resqu xi Fariżej lejh, u biex iġarrbuh staqsewh jekk raġel jistax jitlaq lil martu” (v.2)
Nindunaw bl-għażla li għamilna: li nħobbu lil Ġesu’ u li nintrabtu f’rabta li ma tinħallx mal-Knisja, l-għarusa. Nagħrfu x’inhu ż-żwieġ biex inkunu nafu liema hi r-realta’ li ser noffru lil Alla bl-imħabba: “Min iħobb lil martu jkun iħobb lilu nnifsu. Qatt ħadd ma bagħad ’il ġismu stess, iżda jmantnih u jieħu ħsiebu, bħala jagħmel Kristu mal-Knisja, għax aħna lkoll memebri tal-ġisem tiegħu” (Ef 5, 28-30); “Tassew ngħidilkom, li fost dawk kollha li minħabba fija u l-Evanġelju jħallu lil darhom jew lil ħuthom jew lil ommhom jew missierhom jew lil uliedhom jew l-għelieqi tagħhom, ma hemm ħadd fosthom li minn issa, f’din id-dinja stess, ma jirċevix, għal mitt darba iktar, djar, aħwa, subien u bniet, ommijiet, ulied u għelieqi flimkien ma’ persekuzzjonijiet, u l-ħajja ta’ dejjem fiż-żmien li ġej” (Mk 10,29-30).

Minħabba l-ebusija ta’ qalbkom kitbilkom dan l-ordni. Iżda sa mill-bidu tal-ħolqien Alla għamilhom raġel u mara” (v.6)
Isaqsu lil Ġesu’ “biex iġarrbuh” u Ġesu’ ipoġġi l-kwistjoni fuq livell ogħla, fuq ir-relazzjoni ma’ Alla: “fil-bidu ma kienx hekk”. Kull kwistjoni li tmur kontra l-imħabba ssib is-soluzzjoni tagħha f’Alla: “Alla hu mħabba” (1 Ġw 4,8), fir-rieda tiegħu li l-bniedem iħobb. Juża l-kelma “kitbilkom” u mhux “kitbilna” għax biex titla fuq livell ogħla trid tkun kapaċi tiddistakka lilek innifsek minn dak li huwa “tad-dinja”. 

“Minħabba l-ebusija tal-qalbkom”: Is-separazzjoni, in-nuqqas ta’ mħabba jibdew mill-ebusija tal-qalb: “sklerokardia” (jiġifieri li tkun magħluq għal Alla u għall-imħabba u l-fedelta’, li tingħalaq fl-egoiżmu tiegħek). “U xeħet ħarsa qalila madwaru fuqhom, mnikket għall-aħħar minħabba l-ebusija ta’ qalbhom” (Mk 3,5): bniedem fil-bżonn (b’idu niexfa) ma riduhx jiġi mfejjaq minħabba l-liġi tas-sibt. “Il-fehma tagħhom hi mdallma, maqtugħa mill-ħajja ta’ Alla minħabba l-injoranza li għandhon u l-ebusija ta’ qalbhom” (Ef 4,18). Meta l-qalb tibbies, ma tistax tibqa’ tiċċirkola l-ħajja, l-imħabba. 

 “Mela dak li għaqqad Alla ma għandux jifirdu l-bniedem” (v.10)
Il-bniedem ma jistax jifred, jissepara dak li Alla għaqqad flimkien.: Kristu u l-Knisja u Kristu mas-salib: “(Iż-żewġt irġiel lebsin l-abjad qalu lin-nisa) Ftakru x’kien qalilkom meta kien għadu fil-Galilija, meta qal li jeħtieġ li Bin il-bniedem jingħata f’idejn il-midimbin, ikun msallab” (Lq 24, 6-7): “U kif Mose’ rafa’ s-serp fid-deżert, hekk jeħtieġ li jkun merfugħ Bin il-bniedem, biex kull min jemmen fih, ikollu l-ħajja ta’ dejjem” (Ġw14-15). Ma tistax tissepara l-imħabba mit-tbatija.

“Ħalluhom it-tfal żgħar jiġu għandi; iżżommuhomx, għax ta’ min hu bħalhom hija s-Saltna ta’ Alla. Tassew ngħidilkom, li min is-Saltna ta’ Alla ma jilqagħhiex bħal tifel ċkejken ma jidħolx fiha” (v.14-15)
Ftit qabel kien qal: “Kull min jilqa’ wieħed minn dawn iċ-ċkejknin minħabba f’ismi, ikun jilqa’ lili; u min jilqa’ lili, ikun jilqa’ mhux lili, imma lil dak li bagħatni” (Mk 9,37). Hawnhekk it-tfal iż-żgħar huma preżentati bħala s-simblu tad-dipendenza u ta’ dawk li huma mingħajr pretensjonijiet: “L-imħabba taf tistabar u tħenn; l-imħabba m’hijiex għajjura, ma tintefahx biha nfisha, ma titkabbarx fuq l-oħrajn; ma tagħmilx dak li m’hux xieraq; ma tfittixx dak li tagħha...” (1 Kor 13,4-5). L-imħabba titlob dipendenza fuq l-imħabba t’Alla u ftuħ biex wieħed jilqa’ fih dan ir-rigal.  Dak li joqtol l-imħabba huwa s-suppervja, in-nuqqas ta’ umilta’.

“Ħalluhom it-tfal iż-żgħar jiġu għandi”: Ġesu’ jitlob rispett u mħabba privileġġjata lejn iż-żgħr fil-komunita’: “Għax jien kont bil-ġuħ u tmajtuni, kont bil-għatx u sqejtuni, kont barrani u lqajtuni....”   (Mt 25,35-36).


Għat-talb u r-Riflessjoni

· Ir-relazzjoni tiegħi ma’ Ġesu’ u mal-knisja tiegħu għandha tkun magħmula mill-istess elementi tar-relazzjoni ta’ bejn raġel u mara fiż-żwieġ.

· Kull kwistjoni qed npoġġiha fuq livell iktar ogħli, biex b’hekk nara x’inhi r-Rieda t’Alla?

· Qed nipprova nilqa’ liċ-“ċkejknin” fil-komunita’?

· Kif qed ngħix l-imħabba fil-komunita’ u ma’ oħrajn?






	

Jiena nemmen! Għinni fil-fidi nieqsa tiegħi!
(Mk 9,24)
.

